
Annotatsiya: Mazkur maqolada bo‘lajak o‘qituvchilarda amaliy-kasbiy kompetentsiyani 

takomillashtirishda tabaqalashgan yondashuvdan foydalanishning pedagogik zamonaviy 

texnologiyalari ishlab chiqilgan bo‘lib, ilmiy taxlillar va tavsiya aks ettirilgan.  

Kalit so‘zlar: huquqiy kompetentsiya, zamonaviy texnologiya, huquqiy ta’lim, huquqiy 

tafakkur, metod, metodologiya, texnologiya, pedagogik vosita.  

 

Har bitta ta’lim jarayoni o‘zining zamonaviy texnologiyalarga boyligi va yangicha 

yondashuvlari bilan o‘z sifat darajasini ko‘taradi. Bu yo‘lda davlat ham, pedagoglar ham shu o‘rinda 

yosh avlod ham bir xilda mas’uldirlar. Hozirgi kunda ta’lim jarayonida interaktiv metodlar, 

innovasion texnologiyalar, pedagogik va axborot texnologiyalarini o‘quv jarayonida qo‘llashga 

bo‘lgan qiziqish, extibor kundan-kunga kuchayib bormoqda. Bunday bo‘lishining sabablaridan biri 

shu vaqtgacha an’anaviy ta’limda o‘quvchilarni faqat tayyor bilimlarni egallashga o‘rgatilganligidir. 

Zamonaviy texnologiyalar esa ularni egallayotgan bilimlarni o‘zlari qidirib topishlariga, mustaqil 

o‘rganib, tahlil qilishlari, hatto xulosalarni ham o‘zlari keltirib chiqarishlariga o‘rgatadi. O‘qituvchi 

bu jarayonda shaxsning rivojlanishi, shakllanishi, bilim olishi va tarbiyalanishiga sharoit yaratadi va 

shu bilan bir qatorda boshqaruvchilik, yo‘naltiruvchilik vazifasini bajaradi[1]. 

Zamonaviy pedagogik texnologiyalar - ta’lim jarayonini samarali tashkil etish, ta’lim sifatini 

oshirish, o‘quvchini faol ishtirokchi sifatida jarayonga jalb qilishga xizmat qiladigan usul va vositalar 

majmuasi bo‘lib, o‘quvchilarni bilim, ko‘nikma va malakasini oshirishga imkoniyat yaratish bilan 

birga o‘qituvchining professional o‘sishi va ma’naviy rivojlanishiga yordam beradi[2]. 

Sh.T.Vafoyeva o‘z tadqiqotida “zamonaviy pedagogik texnologiyaning asosiy vazifalari 

sifatida quyidagilarni belgilaydi:  

- talaba bilimdan foydalanish ko‘nikmalarini qanday egallashini, ya’ni tayyorlashning 

zamonaviy ta’lim maqsadlariga qanchalik mos kelishini aniqlash;  

- talabaning o‘z harakatlari natijasini mustaqil baholash, o‘zini nazorat qilish, o‘z xatolarini 

topish va tuzatish qobiliyatini rivojlantirish;  

- talabani muvaffaqiyatga undash, uni oliy ta’lim nazorati va baholash qo‘rquvidan xalos qilish, 

qulay muhit yaratish, talabalarning psixologik salomatligini saqlash[3]. 

Tabaqalashgan yondashuv asosida bo‘lajak o‘qituvchilarning amaliy-kasbiy kompetensiyasini 

takomillashtirishda ta’lim oluvchilarning individual qobiliyatlari, qiziqishlari va bilim darajalarini 

hisobga olgan holda huquqiy bilim va ko‘nikmalarni o‘rgatish jarayonda quyidagi pedagogik 

texnologiyalar samarali natijalarga olib keledi: 

1. Darajali topshiriqlar texnologiyasi - talabalarning tayyorgarlik darajasiga qarab o‘quv 

materiallari uchta darajaga bo‘linadi: 

• Reproduktiv daraja: huquqiy tushunchalar va normalarni eslab qolish (masalan, 

“Konstitutsiya nima?” savoliga javob berish). 

• Algoritmik daraja: huquqiy bilimlarni namunaviy vaziyatlarda qo‘llash. 

• Ijodiy daraja: murakkab huquqiy kolliziyalarni tahlil qilish va muammoli vaziyatlarga yechim 

topish.  

2. Muammoli ta’lim texnologiyasi - ta’lim oluvchilarga aniq hayotiy misollar (keyslar) asosida 

huquqiy muammo qo‘yiladi. Har bir talaba o‘z darajasiga mos holda muammoni tahlil qiladi va 

huquqiy asoslangan yechim taklif etadi.  

3. Loyiha asosida o‘qitish (Project-based learning) - guruhlarni qobiliyatiga qarab taqsimlab, 

kichik tadqiqot loyihalari topshiriladi. Masalan, bir guruh "Huquqbuzarliklar profilaktikasi" 

mavzusida ijtimoiy so‘rovnoma o‘tkazsa, boshqa guruh normativ-huquqiy hujjatlar loyihasini tahlil 

qiladi.  

4. Keys-stadi (Vaziyatli tahlil) - sud jarayonlari yoki ma’muriy huquqbuzarliklar senariylari 

tabaqalashgan tarzda taqdim etiladi. Kuchliroq guruhlarga “advokat” yoki “prokuror” rollari berilsa, 

boshqalarga vaziyatni oddiy kuzatuvchi sifatida baholash vazifasi yuklanadi.  

5. Modulli-kredit tizimi texnologiyasi - huquqiy bilimlar mustaqil o‘zlashtiriladigan 

modullarga bo‘linadi. Har bir ta’lim oluvchi o‘z sur’atida va o‘z qiziqish doirasidagi qo‘shimcha 

materiallar bilan ishlaydi. Har bir ta’lim oluvchida jamiyatda o‘z huquqlarini himoya qila olish va 

majburiyatlarini anglash kabi huquqiy madaniyatni tabaqalashgan holda yuksaltirishdir[4]. 

Huquqiy ta’lim jarayonida tabaqalashgan yondashuv asosida bo‘lajak o‘qituvchilarning 

amaliy-kasbiy kompetensiyasini takomillashtirish diagnostikasi juda muhimdir. Chunki bu ta’lim 

oluvchining huquqiy bilim, ko‘nikma va malakalarini uning individual imkoniyatlari va tayyorgarlik 

darajasiga qarab aniqlash jarayonidir. Ushbu diagnostika mexanizmi quyidagi bosqichlarni o‘z ichiga 

oladi: 

Boshlang‘ich(ekspress) diagnostika - talabalarning huquqiy savodxonligi va “o‘quv 

imkoniyatlari” parametriga ko‘ra guruhlarga (darajalarga) ajratish. 

Darajali ko‘rsatkichlarni quyidagicha sinflarga ajratish mumkin: 

Past(reproduktiv) daraja: huquqiy tushunchalarni bilish va eslay olish. 

O‘rta(interpretativ) daraja: huquqiy normalarni tahlil qilish va o‘z sohasida qo‘llash. 

Yuqori(kreativ) daraja: murakkab huquqiy vaziyatlarda (kazuslar) mustaqil qaror qabul qilish 

va huquqiy mas’uliyatni his qilish. 

Pedagogik diagnostika vositalari o‘quv jarayonining samaradorligini tahlil qilishga xizmat 

qiladi, talabalarning bilim darajasi va shaxsiy xususiyatlarini aniqlash uchun ishlatiladigan usullar 

bo‘lib, bular: test sinovlari - nazariy bilimlarni tekshirish uchun foydalaniladi; huquqiy keys va 

kazuslar (vaziyatli masalalar) - amaliy ko‘nikmalarni baholashga xizmat qiladi: refleksiv o‘z-o‘zini 

baholash (shaxsning o‘z huquqiy kompetentlik darajasini subektiv aniqlashga yordam beradi). 

Baholash mezonlari har bir guruh uchun alohida parametrlar (masalan, mantiqiy tafakkur, huquqiy 

ong va xulq-atvor) belgilanadi. Bu yondashuv ta’lim oluvchiga o‘z darajasiga mos keladigan 

murakkablikdagi topshiriqlarni berish va uning huquqiy rivojlanish trayektoriyasini to‘g‘ri belgilash 

imkonini beradi. 

Tabaqalashgan yondashuv asosida bo‘lajak o‘qituvchilarning huquqiy kompetensiyasini 

takomillashtirishda professional (kreativ) mazmun o‘zining murakkabligi bilan ahamiyatlidir. 

Murakkab huquqiy muammolarni hal qilish va huquqiy ijodkorlik qobiliyatlarini takomillashtirishga 

xizmat qiladi. Huquqiy kolliziyalarni tahlil qilish, loyihalar yaratish, huquqiy mas’uliyatni strategik 

rejalashtirish va kutilmagan vaziyatlarda mustaqil qaror qabul qilish ko‘nikmalarini rivojlantiradi[5].  

Huquqiy kolliziya (qaramaqarshilik, to‘qnashuv) lar - bu bir xil ijtimoiy munosabatlarni 

tartibga soluvchi ikki yoki undan ortiq huquqiy normalar o‘rtasidagi ziddiyat yoki qarama-qarshilikka 

aytiladi. Ularni bartaraf etish va hal qilish uchun quyidagi huquqiy vositalar va usullardan foydalanish 

mumkin: 

1. Kollizion normalar (qoidalar). Ziddiyatli vaziyatlarda qaysi qonun ustunligini belgilovchi 

maxsus qoidalar: 

• lex superior: yuqori turuvchi organ hujjati quyi turuvchi organ hujjatidan ustun turadi 

(masalan, Konstitutsiya qonundan ustun); 

• lex specialis: maxsus norma umumiy normadan ustun hisoblanadi; 

• lex posterior: keyinroq qabul qilingan hujjat avvalgisidan ustun turadi.  

2. Normativ-huquqiy hujjatlarni tizimlashtirish. Kolliziyalarni ildizi bilan yo‘qotish usullari: 

• Kodifikatsiya: tarqoq normalarni yagona tizimli hujjatga (Kodeksga) birlashtirish; 

• Inkorporatsiya: hujjatlarni ma’lum bir tartibda (masalan, xronologik) to‘plash va qayta nashr 

etish; 

• Konsolidatsiya: bir necha o‘xshash hujjatlarni bitta yangi hujjatga birlashtirish (masalan, 

Soliq Kodeksi).  

3. Huquqiy talqin (Interpretatsiya). Vakolatli organlar (masalan, Konstitutsiyaviy sud) 

tomonidan normaning asl mazmunini tushuntirish orqali ziddiyatlarni bartaraf etish.  

4. Muqobil hal qilish usullari (ADR). Huquqiy nizolarni sudga bormasdan hal qilish vositalari: 

• Mediatsiya: xolis uchinchi taraf yordamida muzokara o‘tkazish; 

• Arbitraj: nizoni mustaqil hakamlar orqali hal etish. 

5. Huquqiy monitoring va diagnostika. Qonunchilikdagi boʻshliqlar va qarama-qarshiliklarni 

muntazam ravishda aniqlab borish jarayoni. Bu orqali o‘z ahamiyatini yo‘qotgan yoki bir-biriga zid 

hujjatlar bekor qilish jarayoniga aytiladi. 

Huquqiy ta’lim jarayonida navbatdagi pedagogik prinsiplardan foydalanish maqsadga 

muvofiqdir: soddadan murakkablikkaga (ma’lumotlarni o‘zlashtirish tezligiga qarab hajmini 

o‘zgartirish); kasbiy yo‘naltirilganlik (bo‘lajak mutaxassislikka xos bo‘lgan huquqiy vaziyatlarga 

urg‘u berish); variativlik (ta’lim oluvchiga o‘z darajasiga mos keladigan huquqiy modulni tanlash 

imkonini berish). 

